
WALKOWIAK-DOHLE, HILDEGARD (59): Ko, wat es? [CD3 36]

Ich han drei Johr et Marie gespillt en “De Chressnaach en
Kölle” vum Gravelott. Bevür mer aanfange, moote mer eets
alles lese. Jetz woren e paar dobei, die kunnten üvverhaup kei
Kölsch. Et gov ävver och ein kölsche Krad, dat wor der Jakob.
Un dat wor klor, dä Jakob weed eine vun dä Heete. Su! Jetz
soße mer all zosamme un no mooten mer dat all lese. Dann dät
der Fritz, dat wor der Regisseur, dät uns dann verklöre manche
Wööder un esu. Mer woren ganz konzentreet un woren su ganz
op kölsche Tön un dann kom die ein Szen, do wor der Jakob
draan. 

Die Szen wor: die drei Heete wachten am Füür, der Jakob wor
engeschlofe, un do kom e bayrisch Päärche. Die zwei Heete kunnte Bayrisch nit verstonn. Also han die
dä drette Heet wach gemaht un han gesaht: “Do kanns dat üvversetze jetz. Frog ens, wat die wolle oder
wo die hin wolle oder wat loss es!” 

Dä Jakob, die kölsche Krad, moot genau die Szen jetz lese. Do säht dä för die Bayrische: “Koh, wat es?”
Un do wor Rauh! 

Wat hät dä gelese? Wie ‘Koh, wat es?’ Mir direk all gelese, wat wor dat? Wat sin dat för Wööd? Wat wor
et? Dä hatt en singem kölsche Kopp ... “Quo vadis” moot dä sage. Dat heiß, drei Johr lang, dä ärmen
Höösch, dat wor der Running Gag. Kräht dä jedes Mol op de Botterramm geschmiert.

